
QURILISH MATERIALLARI SANOATIDA 
YASHIL TEXNOLOGIYALAR VA RAQAMLI 
TRANSFORMATSIYANING BARQAROR 
RIVOJLANISHGA TA’SIRI
Metyakubov Azamat Djumanazarovich
v.v.b.prof., (PhD) dotsent
“Ko‘chmas mulk iqtisodiyoti va boshqaruvi” kafedrasi,
Toshkent arxitektura-qurilish universiteti

Annotatsiya: Maqolada O‘zbekiston qurilish materiallari sanoatida yashil texnologiyalarni joriy etish va raqamli 
transformatsiya jarayonlarining barqaror rivojlanishga ta’siri tahlil qilingan. Tadqiqotda 2019–2024-yillar davomida 
energiya samaradorligi, chiqindilar hajmi, qayta ishlash ulushi va eksport salohiyatidagi o‘zgarishlar rasmiy statistika 
asosida o‘rganilgan. Natijalarga ko‘ra, mahsulot birligiga sarflanadigan energiya 22 foizga qisqargan, chiqindilar hajmi 
28 foizga kamaygan, qayta ishlash ulushi 2,8 barobar oshgan va eksport hajmi 85 foizga o‘sgan. Germaniya va Janubiy 
Koreya tajribasi bilan qiyosiy tahlil asosida O‘zbekiston sanoatida yashil texnologiyalar va raqamli transformatsiyani keng 
joriy etish istiqbollari ko‘rsatib berilgan. Shuningdek, sanoat korxonalarida energiya auditi, yashil sertifikatlash, chiqindilarni 
qayta ishlash infratuzilmasini rivojlantirish hamda AI va IoT texnologiyalaridan foydalanishga oid takliflar ishlab chiqilgan.

Kalit soʻzlar: Yashil iqtisodiyot, qurilish materiallari sanoati, energiya samaradorligi, chiqindilar, qayta ishlash, raqamli 
transformatsiya, barqaror rivojlanish, eksport salohiyati.
Abstract: The paper analyzes how green technologies and digital transformation affect sustainable development in 
Uzbekistan’s building materials industry. Using 2019–2024 official statistics, we evaluate energy intensity, industrial 
waste, recycling rates, and exports. Benchmarking against Germany and South Korea and case studies (smart metering/
IoT/AI at major plants) indicate a 22% reduction in energy use per unit, a 28% decline in waste, a 2.8-fold rise in recycling, 
and an 85% export increase. Policy implications and actionable recommendations are proposed to scale green-digital 
integration across the sector.

Key words: green economy, building materials industry, energy efficiency, industrial waste, recycling, digital transformation, 
sustainable development, exports.
Аннотация: В статье исследуется влияние «зелёных» технологий и цифровой трансформации на устойчивое 
развитие отрасли строительных материалов Узбекистана. На основе официальной статистики за 2019–2024 гг. 
оцениваются энергоёмкость продукции, объёмы отходов, доля переработки и экспорт. Бенчмаркинг (Германия, 
Республика Корея) и кейсы внедрения IoT/AI показывают снижение энергоёмкости на 22%, уменьшение отходов 
на 28%, рост переработки в 2,8 раза и увеличение экспорта на 85%. Сформулированы практические рекомендации 
по масштабированию «зелёно-цифровой» интеграции в отрасли.

Ключевые слова: зелёная экономика, отрасль строительных материалов, энергоэффективность, промышленные 
отходы, переработка, цифровая трансформация, устойчивое развитие, экспорт.

K I R I S H
Bugungi kunda dunyo miqyosida iqtisodiy rivojlanishning yangi modeli – yashil iqtisodiyot konsepsiyasi 

tobora dolzarb ahamiyat kasb etmoqda. Bu modelning markazida energiya samaradorligi, chiqindilarni 
kamaytirish, qayta tiklanuvchi resurslardan foydalanish va ekologik muvozanatni saqlash masalalari turibdi. [1]

O‘zbekistonda ham ushbu yo‘nalish bo‘yicha tizimli islohotlar amalga oshirilmoqda. Jumladan, Prezidentning 
PF-60-son Farmoni (“Yangi O‘zbekiston Taraqqiyot strategiyasi”, 2022-yil 28-yanvar) va PF-158-son Farmoni 
(“Yashil iqtisodiyotga o‘tish strategiyasi”, 2025-yil 1-yanvar) mamlakatimiz sanoatida ekologik samaradorlikni 
oshirishni ustuvor vazifa sifatida belgilab berdi. [3]

Qurilish materiallari sanoati respublika sanoat ishlab chiqarishining muhim tarmoqlaridan biri bo‘lib, unda 
sement, g‘isht, marmar, beton va boshqa mahsulotlar ishlab chiqariladi. Bu soha energiya resurslarini ko‘p talab 

qilishi va chiqindilar hajmining katta bo‘lishi bilan ajralib turadi. Shu bois, sanoatda yashil texnologiyalarni joriy 
etish va raqamli transformatsiyani kengaytirish nafaqat ekologik, balki iqtisodiy samaradorlikni ham oshirish 
imkonini beradi.

Tadqiqotning maqsadi - O‘zbekiston qurilish materiallari sanoatida yashil texnologiyalar va raqamli 
transformatsiyaning barqaror rivojlanishga ta’sirini tahlil qilish, mavjud muammolarni aniqlash hamda takliflar 
ishlab chiqishdan iborat.

M A V Z U G A  O I D  A D A B I Y O T L A R  T A H L I L I
Yashil iqtisodiyotga o‘tish masalalari bo‘yicha olib borilgan ilmiy va amaliy izlanishlar O‘zbekiston uchun 

ham, butun dunyo miqyosida ham ustuvor yo‘nalish sifatida e’tirof etilmoqda. Xalqaro manbalar orasida BMT va 
UNEP tomonidan tayyorlangan hisobotlarda yashil iqtisodiyotning global tendensiyalari, resurslardan oqilona 
foydalanish va barqaror rivojlanishni ta’minlashda ularning asosiy konseptual jihatlari keng yoritilgan [1]. Bu 
hujjatlar O‘zbekistonning xalqaro majburiyatlari, jumladan, BMT Barqaror rivojlanish maqsadlari va Parij bitimi 
doirasidagi majburiyatlari bilan bevosita uyg‘unlashadi.

O‘zbekiston Respublikasi Prezidentining “Yangi O‘zbekiston Taraqqiyot strategiyasi”ga oid farmoni (PF-
60, 2022) milliy rivojlanishning yangi bosqichida yashil iqtisodiyot tamoyillarini davlat siyosatining markaziga 
qo‘yganini ko‘rsatadi [2]. Shuningdek, 2025-yilda qabul qilingan “Yashil iqtisodiyotga o‘tish strategiyasi” (PF-
158) mamlakatning energetika, sanoat va qishloq xo‘jaligida resurs tejamkor texnologiyalarni joriy etish va 
karbon izini kamaytirishga qaratilgan muhim dastur hisoblanadi [3].

Milliy statistik ma’lumotlar ham ushbu jarayonning ahamiyatini ko‘rsatib beradi. O‘zbekiston Respublikasi 
Statistika agentligi tomonidan e’lon qilingan to‘plamlar 2019–2024-yillar davomida sanoat ishlab chiqarishi va 
tashqi savdoda resurs samaradorligining o‘sishini qayd etadi [5]. Shu bilan birga, “O‘zqurilishmateriallari” AJ 
tomonidan taqdim etilgan hisobotlarda qurilish materiallari sanoatida ekologik toza ishlab chiqarishning ulushi 
ortib borayotgani ta’kidlanadi [4].

Xalqaro tajribaga murojaat qilsak, Yevropa Ittifoqi va Germaniyaning sanoatni dekarbonizatsiya qilish 
bo‘yicha hujjatlari yashil transformatsiyaning institutsional va texnologik asoslarini o‘z ichiga oladi [6]. Koreya 
Respublikasining “Digital Green Industry Strategy” dasturi esa raqamli texnologiyalarni yashil iqtisodiyot bilan 
uyg‘unlashtirish imkoniyatlarini ko‘rsatadi [7].

Shuningdek, UzTrade va ITC tomonidan e’lon qilingan tahlillar O‘zbekistonning yashil eksport salohiyatini 
oshirish, xalqaro bozorlarda ekologik toza mahsulotlarga talabning kuchayib borayotganini tasdiqlaydi [9]. 
VMQ-321 qarori doirasida sanoat korxonalarini modernizatsiya qilish choralari esa milliy miqyosda resurs 
samaradorligini oshirish uchun muhim asos yaratmoqda [8].

Xalqaro standartlar ham bu borada katta ahamiyatga ega. ISO 14001:2015 ekologik menejment tizimlari 
standartlari O‘zbekiston sanoat korxonalarida ekologik samaradorlikni oshirish, chiqindilarni kamaytirish va 
ekologik xavfsizlikni ta’minlashga qaratilgan [10].

Umuman olganda, adabiyotlarning tahlili shuni ko‘rsatadiki, yashil iqtisodiyot nafaqat ekologik barqarorlikni 
ta’minlash, balki O‘zbekistonning iqtisodiy raqobatbardoshligini oshirish va xalqaro integratsiyasini kuchaytirishda 
ham muhim vosita hisoblanadi.

T A D Q I Q O T  M E T O D O L O G I YA
Ushbu tadqiqot metodologiyasi qurilish materiallari sanoatida yashil texnologiyalar va raqamli 

transformatsiyaning iqtisodiy samaradorlikka ta’sirini chuqur o‘rganishga yo‘naltirilgan bo‘lib, bir necha 
bosqichli ilmiy yondashuvlar uyg‘unligidan iboratdir. Avvalo, O‘zbekiston Respublikasi Statistika agentligi, 
“O‘zqurilishmateriallari” AJ va Davlat energetika qo‘mitasining 2019–2024-yillarga oid rasmiy statistik 
ma’lumotlari yig‘ildi va tizimlashtirildi. Bu ma’lumotlar asosida qurilish materiallari ishlab chiqarishida mahsulot 
birligiga sarflanadigan energiya hajmi, chiqindilar miqdori, qayta ishlash ulushi hamda eksport salohiyatining 
dinamikasi tahlil qilindi. [4]

Shuningdek, olingan ma’lumotlar ustida dinamik trend tahlili amalga oshirilib, yillar kesimida energiya 
samaradorligi va chiqindilar hajmidagi o‘zgarishlar hamda ular kelgusida qanday tendensiyaga ega bo‘lishi 
mumkinligi prognoz qilindi. Tadqiqotda qiyosiy yondashuv ham qo‘llanildi: O‘zbekiston ko‘rsatkichlari Germaniya 
va Janubiy Koreya tajribasi bilan solishtirildi.Bu esa xalqaro miqyosdagi ilg‘or amaliyotlarni o‘rganish va mahalliy 
sharoitlarga moslashtirish imkonini berdi[7].

Metodologiyaning muhim jihatlaridan yana biri – raqamli transformatsiya jarayonlarini baholashdir. 
Buning uchun korxonalarda joriy etilayotgan IoT sensorlari, aqlli hisoblagichlar, ERP tizimlari va sun’iy 
intellekt algoritmlarining ishlab chiqarish samaradorligiga ta’siri o‘rganildi. Xususan, “Bekobodsement” AJ va 
“Qizilqumsement” AJ misolida case-study tahlillari o‘tkazildi. Natijalarda ishlab chiqarish jarayonlarida raqamli 

monitoring tizimlarining energiya sarfini qisqartirish va chiqindilarni kamaytirishga bevosita ta’sir ko‘rsatgani 
aniqlangan.

Bundan tashqari, metodologik asos sifatida normativ-huquqiy hujjatlar ham tahlil qilindi. Jumladan, 
Prezidentning PF-60-son Farmoni, PF-158-son Farmoni hamda Vazirlar Mahkamasining 321-son qarori 
asosida sanoatda yashil texnologiyalarni joriy etish va modernizatsiya jarayonlarini qo‘llab-quvvatlash 
mexanizmlari baholandi. Shu tariqa, tadqiqot metodologiyasi statistik, dinamik, qiyosiy va huquqiy tahlillarni 
o‘zida mujassamlashtirgan holda qurilish materiallari sanoatining barqaror rivojlanishga yo‘naltirilgan hozirgi va 
istiqboldagi ko‘rsatkichlarini aniqlash imkonini berdi. [3]

T A H L I L  V A  N A T I J A L A R
Tadqiqot natijalari qurilish materiallari sanoatida 2019–2024-yillar davomida amalga oshirilgan islohotlar 

va texnologik yangilanishlarning barqaror rivojlanishga sezilarli ta’sir ko‘rsatganini tasdiqlaydi. Avvalo, energiya 
samaradorligi bo‘yicha kuzatilgan o‘zgarishlar tahlil qilinadi. 2019-yilda sement, g‘isht va boshqa qurilish 
materiallari ishlab chiqarishda mahsulot birligiga sarflanadigan energiya hajmi o‘rtacha 142 kVt/soatni tashkil 
etgan bo‘lsa, 2024-yilda bu ko‘rsatkich 110 kVt/soatgacha qisqardi. Bu esa besh yil ichida 22 foizlik tejamkorlikka 
erishilganini anglatadi.

1-rasm. Qurilish materiallari sanoatida chiqindilar hajmining kamayish tendensiyasi (2019–2024)

Grafikdan ko‘rinib turibdiki, so‘nggi besh yil davomida mahsulot birligiga to‘g‘ri keladigan energiya sarfi 
yildan-yilga pasayib bormoqda. Agar 2019-yilda o‘rtacha ko‘rsatkich 142 kVt/soatni tashkil qilgan bo‘lsa, 2024-
yilda bu ko‘rsatkich 110 kVt/soatgacha qisqargan. Bunday tejamkorlik asosan ishlab chiqarishda energiya 
tejamkor uskunalar o‘rnatilishi va raqamli nazorat tizimlarining joriy etilishi natijasida kuzatildi.

1-jadval. Qurilish materiallari sanoatining asosiy ko‘rsatkichlari dinamikasi (2019–2024)

Yil Energiya sarfi (kVt/
soat)

Chiqindilar hajmi (ming 
tonna)

Qayta ishlash ulushi 
(%) Eksport hajmi (mln.$)

2019 142 950 8 210
2020 138 890 10 225
2021 131 820 13 260
2022 125 770 16 300
2023 118 720 19 345
2024 110 680 23 390

Mazkur jadvaldan ko‘rinib turibdiki, chiqindilar hajmi ham yildan-yilga izchil ravishda kamayib borgan. 2019-
yilda 950 ming tonna chiqindi hosil qilingan bo‘lsa, 2024-yilda bu ko‘rsatkich 680 ming tonnaga tushdi, ya’ni 
28 foizga qisqarish kuzatildi. Bu asosan chiqindilarni qayta ishlash infratuzilmasini rivojlantirish va energiya 
tejamkor texnologiyalarning joriy etilishi bilan bog‘liq.

2-rasm. Qurilish materiallari sanoatida chiqindilar hajmining kamayish tendensiyasi (2019–2024)

Chiziqli grafik chiqindilar hajmining yildan-yilga izchil kamayib borayotganini yaqqol ko‘rsatadi. 2019-yilda 
chiqindilar hajmi 950 ming tonnani tashkil etgan bo‘lsa, 2024-yilga kelib bu ko‘rsatkich 680 ming tonnagacha 
qisqardi. Mazkur o‘zgarish chiqindilarni qayta ishlash darajasining ortishi hamda ekologik talablarni kuchaytirish 
bo‘yicha amalga oshirilgan davlat siyosati bilan bevosita bog‘liqdir.

Qayta ishlangan chiqindilar ulushi ham sezilarli darajada oshgan. 2019-yilda chiqindilarning atigi 8 foizi 
qayta ishlangan bo‘lsa, 2024-yilga kelib bu ko‘rsatkich 23 foizni tashkil etdi. Bu esa 2,8 barobar o‘sishni 
anglatadi. Mazkur o‘zgarish “O‘zqurilishmateriallari” AJ tarkibidagi ayrim yirik korxonalarda chiqindilarni qayta 
ishlash liniyalari ishga tushirilishi bilan bog‘liq. Masalan, “Bekobodsement” AJda 2022-yilda o‘rnatilgan yangi 
texnologik uskunalar yordamida ishlab chiqarish chiqindilarining 15 foizi qayta ishlanib, ikkilamchi xom ashyo 
sifatida foydalanilmoqda. [4]

Eksport hajmlarida ham ijobiy tendensiyalar kuzatilmoqda. 2019-yilda qurilish materiallari eksporti 210 
mln. AQSh dollarini tashkil etgan bo‘lsa, 2024-yilga kelib bu ko‘rsatkich 390 mln. dollarga yetdi. O‘sish sur’ati 
85 foizni tashkil etdi. Buning asosiy sabablari sifatida xalqaro bozorda ekologik standartlarga javob beradigan 
mahsulotlarga bo‘lgan talabning oshishi va O‘zbekiston korxonalarining xalqaro sertifikatlarga ega bo‘lishi 
ko‘rsatib o‘tiladi. [9]

Energiya sarfi va chiqindilar hajmining qisqarishi, shuningdek, qayta ishlash ulushining ortishi sanoat 
korxonalarida yashil texnologiyalarning joriy etilayotganidan dalolat beradi. Shu bilan birga, raqamli 
transformatsiya ham sezilarli natija bermoqda. “Qizilqumsement” AJda 2023-yildan boshlab ishlab chiqarish 
jarayonlariga aqlli sensorlar va energiya nazorat tizimlari o‘rnatildi, natijada mahsulot tannarxi o‘rtacha 6–7 
foizga kamaydi.

Yuqoridagi natijalar O‘zbekiston qurilish materiallari sanoatida amalga oshirilayotgan islohotlar ekologik 
samaradorlikni oshirish bilan bir qatorda, iqtisodiy jozibadorlikni ham ta’minlayotganini ko‘rsatmoqda. Ayniqsa, 
eksport hajmining ortishi sanoat korxonalarining xalqaro bozorda barqaror o‘rin egallashiga xizmat qilmoqda.

O‘zbekiston qurilish materiallari sanoatida 2019–2024-yillarda kuzatilgan natijalar bir necha muhim 
xulosalarni yuzaga chiqardi. Avvalo, energiya samaradorligining 22 foizga oshishi ishlab chiqarish jarayonlarida 
modernizatsiya va energiya tejamkor texnologiyalarning keng joriy etilayotganidan dalolat beradi. Masalan, 
sement ishlab chiqarishda elektr pechlari va zamonaviy issiqlik almashinuvi uskunalarining o‘rnatilishi mahsulot 
tannarxini pasaytirish bilan birga, energiya sarfini ham kamaytirishga xizmat qildi. Bu holat nafaqat iqtisodiy 
samaradorlikni, balki ekologik barqarorlikni ham ta’minlaydi.

Chiqindilar hajmining 28 foizga qisqargani sanoatda ekologik xavfsizlik borasida yangi yondashuvlar paydo 
bo‘layotganini ko‘rsatmoqda. Bunda chiqindilarni qayta ishlash liniyalarining kengaytirilishi, sement ishlab 
chiqarishda yoqilg‘i sifatida qayta ishlangan mahsulotlardan foydalanish va “waste-to-energy” texnologiyalarining 
joriy etilishi asosiy rol o‘ynadi. Shu bilan birga, chiqindilarni qayta ishlash ulushining 8 foizdan 23 foizgacha 
oshishi O‘zbekiston sanoatida resurslardan qayta foydalanish madaniyatining shakllanayotganidan darak 
beradi.

Eksport hajmining 85 foizga ortishi esa mahalliy korxonalarning xalqaro bozorda raqobatbardoshligini 
oshirayotganini ko‘rsatadi. Bunga sabab sifatida xalqaro ekologik standartlarga mos ishlab chiqarish, sifat 
menejmenti tizimlarini joriy etish va eksportchi korxonalarga berilayotgan davlat imtiyozlari ko‘rsatib o‘tish 
mumkin. Masalan, “Qizilqumsement” AJ 2023-yildan boshlab xalqaro ISO 14001 ekologik menejment 
standartiga ega bo‘lib, bu korxonaga Yevropa bozorlariga chiqishda qo‘shimcha imkoniyatlar yaratdi. [10]

Xalqaro tajribalar bilan qiyoslash shuni ko‘rsatadiki, O‘zbekiston hali Germaniya va Janubiy Koreya 
ko‘rsatkichlariga to‘liq yetmagan. Germaniyada chiqindilarni qayta ishlash ulushi 40 foizdan yuqori, Janubiy 
Koreyada esa “Digital Green Industry” dasturi tufayli sanoatda 15–20 foiz energiya tejamkorlikka erishilgan. 
Shunga qaramay, O‘zbekistonning qisqa muddat ichida erishgan yutuqlari sanoatning raqobatbardoshligini 
oshirishga xizmat qilmoqda. [7]

Raqamli transformatsiyaning natijalari ham alohida ahamiyat kasb etadi. “Bekobodsement” AJda 2022-
yilda joriy etilgan aqlli energiya monitoring tizimlari natijasida energiya sarfi 8 foizga kamaydi. “Qizilqumsement” 
AJda esa IoT sensorlari yordamida ishlab chiqarish jarayonlarida real vaqt rejimida nazorat o‘rnatilib, mahsulot 
tannarxi 6–7 foizga qisqardi. Bu misollar shuni ko‘rsatadiki, raqamli texnologiyalar yashil iqtisodiyot bilan 
uyg‘unlashganda sezilarli iqtisodiy samara beradi.

Umuman olganda, 2019–2024-yillarda qurilish materiallari sanoatida kuzatilgan natijalar iqtisodiy 
samaradorlikning ortishi, ekologik muvozanatning mustahkamlanishi va xalqaro bozorlardagi jozibadorlikning 
kuchayishiga olib keldi. Shu bilan birga, sanoatda raqamli transformatsiyaning tezlashtirilishi bu ijobiy 
jarayonlarning yanada samarali bo‘lishiga asos yaratmoqda.

X U L O S A  V A  T A V S I YA L A R
O‘zbekiston qurilish materiallari sanoati so‘nggi yillarda yashil texnologiyalarni joriy etish va raqamli 

transformatsiya jarayonlarini jadallashtirish orqali muhim natijalarga erishdi. Tadqiqot natijalari shuni ko‘rsatadiki, 
2019–2024-yillar davomida mahsulot birligiga sarflanadigan energiya 22 foizga qisqardi, chiqindilar hajmi 28 
foizga kamaydi, qayta ishlash ulushi 2,8 barobar oshdi va eksport hajmi 85 foizga ko‘tarildi. Bu ko‘rsatkichlar 
sanoatda olib borilgan modernizatsiya ishlari, innovatsion texnologiyalarni tatbiq etish va davlat siyosati 
tomonidan berilayotgan rag‘batlantirish choralari natijasi hisoblanadi.

Qurilish materiallari sanoatida yashil texnologiyalarni kengaytirish nafaqat ekologik muvozanatni 
mustahkamlash, balki xalqaro bozorda raqobatbardoshlikni kuchaytirishga xizmat qilmoqda. Shu jihatdan, 
energiya samaradorligi, chiqindilarni qayta ishlash va eksport salohiyatini oshirishda raqamli transformatsiyaning 
o‘rni beqiyos. IoT sensorlari, aqlli energiya monitoringi va sun’iy intellekt algoritmlarining ishlab chiqarishga joriy 
etilishi tannarxni kamaytirish, resurslardan oqilona foydalanish va mahsulot sifatini oshirish imkonini bermoqda.

Tadqiqot asosida quyidagi tavsiyalar ishlab chiqildi:
Qurilish materiallari sanoati korxonalarida majburiy energiya auditi tizimini joriy qilish va natijalar asosida 

resurslardan foydalanish samaradorligini oshirish choralarini belgilash.
Mahsulotlar uchun yashil sertifikatlash standartlarini ishlab chiqish va xalqaro ekologik sertifikatlar 

talablariga moslashtirish orqali eksport imkoniyatlarini kengaytirish.
Chiqindilarni qayta ishlash infratuzilmasini rivojlantirish, chiqindilarni ikkilamchi xom ashyo sifatida qayta 

ishlash va “waste-to-energy” texnologiyalarini keng tatbiq etish.
Korxonalarda raqamli boshqaruv tizimlarini joriy qilish, IoT sensorlari va sun’iy intellekt asosida ishlab 

chiqarish jarayonlarini optimallashtirish.
Germaniya va Janubiy Koreya tajribasi asosida xalqaro hamkorlikni kengaytirish, zamonaviy texnologiyalar 

transferini jadallashtirish va mahalliy innovatsion loyihalarni qo‘llab-quvvatlash. [7]
Umuman olganda, yashil texnologiyalar va raqamli transformatsiyaning uyg‘unlashuvi O‘zbekiston qurilish 

materiallari sanoatini barqaror rivojlanishning yangi bosqichiga olib chiqmoqda. Bu jarayon kelgusida nafaqat 
iqtisodiy samaradorlikni oshiradi, balki ekologik xavfsizlik va xalqaro integratsiyani ham mustahkamlaydi.

Foydalanilgan adabiyotlar ro‘yxati
1.	 UN/UNEP. Green Economy & Sustainable Development Reports. New York/Geneva, 2021–2023.
2.	 O‘zbekiston Respublikasi Prezidentining PF-60-son Farmoni “Yangi O‘zbekiston Taraqqiyot strategiyasi”. 28.01.2022.
3.	 O‘zbekiston Respublikasi Prezidentining PF-158-son Farmoni “Yashil iqtisodiyotga o‘tish strategiyasi”. 01.01.2025.
4.	 “O‘zqurilishmateriallari” AJ: Sanoat ko‘rsatkichlari bo‘yicha hisobotlar (2019–2024).
5.	 O‘zbekiston Respublikasi Statistika agentligi: Sanoat va tashqi savdo statistik to‘plamlari, 2019–2024.
6.	 European Commission / BMWK. German Green Deal & Industry Decarbonisation Briefs. Berlin/Brussels, 2022–2024.
7.	 MOTIE (Korea). Digital Green Industry Strategy. Seoul, 2023.
8.	 O‘zbekiston Respublikasi VMQ-321-son qarori. “Sanoat korxonalarini modernizatsiya qilish chora-tadbirlari to‘g‘risida”. 

2023.
9.	 UzTrade / ITC. Export Readiness & Green Market Demand for Building Materials. Tashkent–Geneva, 2023–2024.
10.	 ISO. ISO 14001:2015 Environmental management systems - Requirements with guidance for use. Geneva, 2015.



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Ingliz tili muharriri: Feruz Hakimov
Musahhih: Zokir ALIBEKOV 

Sahifalovchi va dizayner: Oloviddin Sobir o‘g‘li

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027

TOSHKENT DAVLAT
IQTISODIYOT UNIVERSITETI
TOSHKENT DAVLAT
IQTISODIYOT UNIVERSITETI

YASHIL IQTISODIYOT VA TARAQQIYOT
Ilmiy elektron jurnal

(MAXSUS SON)

IV GLOBAL VA MILLIY 
IQTISODIYOT TRENDLARI: 

“O‘ZBEKISTON – 2030” 
STRATEGIYASI FORUMI




